Darlleniadau Dramatig

Stori’r chwyn
Mathew 13: 24-30 a 37-43 
(Mae’r ddameg a’r eboniad yn gymysg i bwrpas dysgu’r ystyr.)

Llefarydd
Mae teyrnasiad yr Un nefol fel dyn yn hau had da yn ei gae. 

Esboniwr
Iesu, Mab y Dyn, ydy'r un sy’n hau yr had da. Y byd ydy'r cae, ac mae'r hadau da yn cynrychioli'r bobl sy'n perthyn i'r deyrnas.
Storïwr
Tra oedd pawb yn cysgu, dyma rywun oedd yn ei gasáu yn hau chwyn yng nghanol yr ŷd. 

Esboniwr
Y bobl sy'n perthyn i'r un drwg ydy'r chwyn, a'r gelyn sy'n eu hau nhw ydy'r diafol.
Storïwr
Pan ddechreuodd yr ŷd egino a thyfu, daeth y chwyn i'r golwg hefyd.


Daeth gweision y ffermwr ato a dweud, 

Gwas
Feistr, onid yr had gorau gafodd ei hau yn dy gae di? O ble mae'r holl chwyn yma wedi dod?

Ffermwr
Rhywun sy’n fy nghasáu i sy’n gyfrifol am hyn. 

Gwas
Felly, wyt ti am i ni fynd i godi'r chwyn?
Ffermwr
Na, rhag ofn i chi godi peth o'r ŷd wrth dynnu'r chwyn. Gadewch i'r ŷd a’r chwyn dyfu hefo’i gilydd. Wedyn pan ddaw’r cynhaeaf bydda i'n dweud wrth y rhai fydd yn casglu’r cynhaeaf: Casglwch y chwyn gyntaf, a'u rhwymo'n fwndeli i'w llosgi; wedyn cewch gasglu'r ŷd a'i roi yn fy ysgubor.
Esboniwr
Diwedd y byd ydy'r cynhaeaf, a'r angylion ydy'r rhai fydd yn casglu’r cynhaeaf. Dyma fydd yn digwydd pan ddaw diwedd y byd – fel y chwyn sy'n cael eu casglu i’w llosgi, bydd Mab y Dyn yn anfon yr angylion allan, a byddan nhw’n chwynnu o blith y bobl sy’n perthyn i’w deyrnas bawb sy'n gwneud i bobl bechu, a phawb sy'n gwneud drwg. Bydd yr angylion yn eu taflu nhw i'r ffwrnais, lle bydd pobl yn wylo’n chwerw ac mewn artaith. Wedyn bydd y bobl wnaeth beth sy’n iawn yn disgleirio fel yr haul pan ddaw eu Tad nefol i deyrnasu. Gwrandwch yn ofalus os dych chi’n awyddus i ddysgu.

